Y dyn ifanc cyfoethog
[Cofiwch addasu’r dafodiaith a’r eirfa i siwtio’ch ardal leol!]

Cefndir Beiblaidd: Mathew 19:16-22; Marc 10:17-31; Luc 18:18-30
Cymeriadau: 
Swyddog mewn maes awyr; teithiwr; Jac (gwas y teithiwr) yn cario nifer fawr iawn o gesys a bagiau, rhoi’r syniad eu bod yn llawn o ddillad, digon am fisoedd.
Y Swyddog yn sefyll yn y blaen, tu ôl i fwrdd.
Teithiwr:
(Cymeriad a hanner, hollol dros ben llestri. Dod i mewn dan ganu’n uchel i dôn ‘We’re on our way to Wembley’)

Dw i ar fy ffordd i’r Maldives,

Dw i ar fy ffordd i’r Maldives...na na na na, na na na na!

Dw i ar fy ffordd i’r Maldives, 

Dw i ar fy ffordd i’r Maldives...na na na na, na na na na!

I we - esty pum seren

I we - esty pum seren...na na na na, na na na na!

Dw i’n mynd i fyw fel brenin
Dwi’n mynd i fyw fel brenin... na na na na, na na na na!

(Tawelu, wedyn dechrau gweiddi)

Ja-ac (neu enw addas)! Ja-ac...be ti’n neud. Dw i ddim isio bod yn hwyr i check-in! Tyrd yn dy flaen! Ti mor araf â malwen.

(Jac yn llusgo i mewn yn cario bagiau ar ei gefn, o dan ei geseiliau, yn ei ddwylo, rownd ei wddf, un bag ar olwynion yn sownd i felt ei drowsus. Mae’n boddi o dan bwysau’r bagiau.)
Jac:
Dw i ar fy ffordd syr/madam. Mae’r bagiau ‘ma braidd yn drwm.
Teithiwr:
Dydyn nhw ddim yn edrych yn drwm. Dim ond am 5 diwrnod dw i’n mynd. Taswn i’n mynd ar wyliau go iawn fysan rhaid i ni fynd adre i bacio mwy o bethau.

(Wyneb Jac yn dweud y cyfan! Y Teithwr yn sefyll wrth fwrdd y swyddog, a Jac yn sefyll tu ôl iddo.)
Swyddog:
Ble mae eich bagiau neu’ch cesys chi?
Teithiwr:
Ja-ac! Dangos y bagiau.
(Jac yn codi ei frechiau ac yn troi ei gefn i bawb gael gweld maint ei lwyth).

Swyddog:
Faint o’r bagiau ydych chi’n ddymuno mynd ar yr awyren?
Teithiwr:
Pob un.
Swyddog:
Na. Dau ydy’r limit.
Teithiwr:
Dau? Dau?! Dw i ar y ffordd i’r Maldives. Dw i ar fy ffordd i westy pum seren. Dw i am fyw fel brenin.
Swyddog:
Bydd rhaid i chi fyw fel brenin hefo cynnwys dau fag yn unig, mae arna i ofn.
Teithiwr:
Dau? Dau?! Ond dw i ar fy ffordd i’r.....
Swyddog:
Maldives. Ydych, ydych! Dw i wedi dallt! Gewch chi fynd i’r Maldives hefo dau fag.
Teithiwr:
Dau? Dau?! Mae gen i lot o bethau. Mae gen i lond bag o shorts, a llond bag o sbectols, a llond bag o grysau-T, a llond bag o eli haul, a llond bag o fflip-fflops, a llond bag o.....
Swyddog:
Bydd raid i chi ddewis a dethol,  a’u rhoi nhw mewn dau fag. Chewch chi ddim mynd â mwy na dau fag ar yr awyren. Dyna’r rheol.  
Teithiwr:
Ja-ac! Pasia’r bag sy’n dal yr arian a’r passport i mi.
(Jac yn rhoi tua 4 neu 5 bag i lawr er mwyn cael llaw rydd i estyn bag i’r Teithiwr. Wrth siarad mae’r Teithiwr yn pasio’r darnau papur i’r Swyddog)


Mae gen i bassport, mae gen i docyn ar gyfer yr awyren, mae gen i fanylion y gwesty, mae gen i enw’r gyrrwr sy’n mynd i ddreifio fi o’r maes awyr i’r gwesty. Dw i wedi cadw pob rheol arall. Dw i‘n siŵr byddai dim ots taswn i’n mynd â fy magiau a fy nghesys i gyd hefo fi.
Swyddog:
Dau yn unig.
Teithiwr:
Ond mae gen i lot o bethau. Mae gen i lond ces o shorts, a llond ces o...
Swyddog:
Mae ganddoch chi ormod o bethau. Fe fydd rhaid i chi adael rhywfaint ohonyn nhw ar ôl.
Teithiwr:
Ja-ac! Deud wrtho fo Jac!

Jac: 
(Wrth y Swyddog) Mae ganddo fo lot o bethau.

Swyddog:
(Wrth y Teithiwr) Mi gewch chi fynd i’r Maldives â chroeso......hefo dau fag.
Teithiwr:
Dych chi wedi sbwylio popeth. Ty’d Jac. Da ni’n mynd adre.
(Exit y Teithiwr a Jac yn llusgo’r cesys a’r bagiau i gyd)
Swyddog:
Gwrandewch ar hanes y dyn ifanc cyfoethog yn cyfarfod Iesu.
“Athro da,” meddai’r dyn ifanc cyfoethog, “Beth sydd rhaid i mi ei wneud i gael bywyd tragwyddol?” 

“Pam wyt ti'n fy ngalw i'n dda?” meddai Iesu, “Onid Duw ydy'r unig un sy'n dda? Ti'n gwybod beth wnaeth Duw ei orchymyn:
 ‘Paid llofruddio, paid godinebu, paid dwyn, paid rhoi tystiolaeth ffals, paid twyllo, gofala am dy dad a dy fam.’ 
Atebodd y dyn, “Athro, dw i wedi cadw'r rheolau yma i gyd ers pan o'n i'n fachgen ifanc.” 
Roedd Iesu wedi hoffi'r dyn yn fawr. Edrychodd arno, a dweud, “Mae yna un peth arall ar ôl. Dos, a gwertha dy eiddo i gyd a rho'r arian i bobl dlawd. Wedyn cei di drysor yn y nefoedd. Yna tyrd, dilyn fi.” 

Roedd wyneb y dyn yn dweud y cwbl. Cerddodd i ffwrdd yn siomedig, am ei fod yn ddyn cyfoethog iawn. 

Dyma Iesu'n troi at ei ddisgyblion a dweud, “Mae hi mor anodd i bobl gyfoethog adael i Dduw deyrnasu yn eu bywydau!”

